ՀԻՄՆԱՎՈՐՈՒՄ
Անկախ Պետությունների Համագործակցության մասնակից պետությունների մաքսային մարմինների կողմից տրանսպորտային (փոխադրման) և առևտրային փաստաթղթերի վրա մաքսային մարմինների կնիքները և դրոշմակնիքները դնելու կարգի մասին համաձայնագրի ստորագրման
նպատակահարմարության վերաբերյալ

Անկախ պետությունների համագործակցության (այսուհետ՝ ԱՊՀ) մասնակից պետությունների մաքսային ծառայությունների ղեկավարների խորհրդի ս.թ. մարտի 5-6-ը կայացած փորձագիտական նիստերի ընթացքում համաձայնեցվել է «Անկախ Պետությունների Համագործակցության մասնակից պետությունների մաքսային մարմինների կողմից տրանսպորտային (փոխադրման) և առևտրային փաստաթղթերի վրա մաքսային մարմինների կնիքները և դրոշմակնիքները դնելու կարգի մասին»  համաձայնագրի նախագիծը (այսուհետ` Նախագիծ) և ուղարկվել մասնակից պետություններ` ստորագրման համար անհրաժեշտ ներպետական ընթացակարգերի անցկացման համար: 
Նախագծի մշակման համար հիմք է հանդիսանում ԱՊՀ մասնակից պետությունների մաքսային մարմինների կողմից կնքված Մաքսային գործերում համագործակցության և փոխօգնության մասին 1994թ. ապրիլի 15-ի համաձայնագիրը:
Նախագիծը նպատակ ունի սահմանել ավտոմոբիլային, երկաթուղային, օդային, ջրային, ինչպես նաև խառը փոխադրումների ժամանակ տրանսպորտային (փոխադրման) և առևտրային փաստաթղթերի վրա ԱՊՀ մասնակից պետությունների մաքսային մարմինների կնիքների և դրոշմակնիքների դնելու կարգը:
Նախագիծը կիրառվելու է այն ապրանքների նկատմամբ, որոնք մասնակից պետությունների մաքսային տարածքներով տեղափոխվում են մաքսային տարանցում ընթացակարգով, ինչպես նաև այն ապրանքների նկատմամբ, որոնց տեղափոխումը սկսվում և/կամ ավարտվում է ԱՊՀ մասնակից պետությունների տարածքներից դուրս:
Հաշվի առնելով ԱՊՀ մասնակից պետությունների մաքսային սահմաններով տեղափոխվող ապրանքների նկատմամբ մաքսային հսկողության և մաքսային ձևակերպումների իրականացման կարգի կատարելագործման միջոցների մշակման անհրաժեշտությունը, Նախագիծը նպատակ ունի ապահովել տրանսպորտային (փոխադրման) և առևտրային փաստաթղթերի  և տեղափոխվող ապրանքների նույնականացումը, ինչպես նաև տրանսպորտային (փոխադրման) և առևտրային փաստաթղթերի փոխարինումը կանխելու միջոցով մաքսային օրենսդրության ոլորտում խախտումների և մաքսանենգության դեմ պայքարի արդյունավետության բարձրացումը:
Միաժամանակ, Նախագծի 3-րդ հոդվածի համաձայն՝ եթե Կողմերի պետությունների օրենսդրությանը համապատասխան ապրանքների մաքսային հայտարարագրումն իրականացվում է էլեկտրոնային եղանակով, ապա տրանսպորտային (փոխադրման) և առևտրային փաստաթղթերի վրա մաքսային մարմինների նշումներ կարող են չդրվել։
[bookmark: _GoBack]Համաձայնագրի ստորագրումը պայմանավորված է ԱՊՀ շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի № 1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ Հայաստանը շարունակելու է ակտիվ մասնակցել ԱՊՀ շրջանակներում համագործակցությանը և կազմակերպությունում ընթացող գործընթացներին։ Շարունակելու է կարևորել նաև ԱՊՀ երկրնեի հետ երկկողմ հարաբերությունների զարգացումը։
Արտաքին գործերի նախարարությունը նպատակահարմար է գտնում Նախագծի ստորագրումը:
Համաձայն Արդարադատության նախարարության եզրակացության` Նախագիծը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր:Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Նախագիծը ենթակա կլինի վավերացման ՀՀ Սահմանադրության 116-րդ հոդվածի 1-ին մասի 4-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 4-րդ կետերի դրույթներով:
Համաձայն Պետական գույքի կառավարման կոմիտեի տրամադրած եզրակացության` նախագծով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն:
Համաձան Ֆինանսների նախարարության եզրակացության` նախագծում Հայաստանի Հանրապետության համար ֆինանսական պարտավորություններ նախատեսող՝ եկամուտների նվազեցման կամ ծախսերի ավելացման հանգեցնող դրույթներ առկա չեն:
Ելնելով վերոգրյալից՝ Պետական եկամուտների կոմիտեն նպատակահարմար է գտնում «Անկախ Պետությունների Համագործակցության մասնակից պետությունների մաքսային մարմինների կողմից տրանսպորտային (փոխադրման) և առևտրային փաստաթղթերի վրա մաքսային մարմինների կնիքները և դրոշմակնիքները դնելու կարգի մասին» համաձայնագրի ստորագրումը:
